Izvod iz Zakona o udruženjima i fondacijama („Službene novine Federacije BiH“, broj: 45/02)

V - UPIS U REGISTAR STRANE I MEĐUNARODNE NEVLADINE ORGANIZACIJE

Član 35.
Odredbe ovog zakona o upisu i brisanju iz registra udruženja ili fondacija primjenjuju se i na upis u registar kancelarija, predstavništva ili drugog organizacionog oblika strane ili međunarodne nevladine organizacije (u daljem tekstu: strana nevladina organizacija), ako ovim zakonom nije drugačije propisano.
Član 36.
U registar Federalnog ministarstva upisuju se strane i međunarodne nevladine organizacije.
Njihovi organi mogu imati sjedište i djelovati na teritoriji Federacije nakon upisa u registar, ako za to dobiju saglasnost Vlade Federacije i ako njihova djelatnost nije u suprotnosti sa Ustavom, Zakonom i međunarodnim ugovorima.
Član 37.
Uz zahtjev za upis u registar strane nevladine organizacije, Federalnom ministarstvu se prilaže rješenje o matičnoj registraciji, odluka nadležnog organa nevladine organizacije o otvaranju ureda, predstavništva ili drugog organizacionog oblika strane nevladine organizacije u Federaciji, sjedište i adresa ureda u Federaciji i fotokopija isprave o identitetu lica ovlaštenog za zastupanje i predstavljanje.
Ako prema zakonu zemlje u kojoj se nalazi sjedište strane nevladine organizacije nije propisan obavezan upis u registar, uz zahtjev za upis podnosi se druga pisana isprava ovjerena od notara, suda ili drugog nadležnog organa kojom se dokazuje da ta organizacija ima status pravnog lica u domicilnoj zemlji.
Ukoliko rješenje, odnosno pisana isprava iz stava 2. ovog člana o matičnoj registraciji ne sadrži podatke o statutarnim ciljevima i djelatnosti nevladine organizacije, uz zahtjev za upis u registar podnosi se i statut u prijevodu ili neki drugi unutrašnji akt iz kojeg su vidljivi ciljevi nevladine organizacije.

Izvod iz Pravilnika o načinu vođenja registra udruženja i fondacija i međunarodnih nevladinih organizacija („Službene novine Federacije BiH“, broj: 61/02, 8/08 i 78/10)
Član 5.
Uz zahtjev za upis u registar udruženja odnosno fondacija prilaže se: osnivački akt, statut, podaci o osnivaču, popis članova organa upravljanja i odluka nadležnog organa o imenovanju osobe ovlaštene za zastupanje i predstavljanje subjekta upisa.

Uz zahtjev za upis u registar stranih i međunarodnih nevladinih organizacija prilaže se: rješenje o matičnoj registraciji, odluka nadležnog organa strane ili međunarodne nevladine organizacije o otvaranju predstavništva odnosno ureda, sjedište i adresa predstavništva, odnosno ureda u Federaciji i ovjerena fotokopija identifikacione isprave osobe ovlaštene za zastupanje i predstavljanje. 

[bookmark: _GoBack]Prilozi se podnose u originalu ili ovjerenom prijepisu odnosno fotokopiji. 
Podaci o osnivaču podnose se na Obrascu broj 4, a popis članova organa upravljanja na Obrascu broj 5. 
